
KKeessvvaa::  rriiaannss  tteessttsskkrriiffooww  
 

 

 

Dhe’n kynsa prys Kesva an Taves Kernewek a synsas 
solempnita rag degemmerans testskrifow dhe 
ombroforyon sewen y’n apposyansow. Ogas ha 
peswar-ugens den a dheuth dhe Lys Kernow dhe’n 
17ves a vis-Gwynngala rag an presentyans diworth 
Bardh Meur, Mick Paynter. Y’n skeusenn a-ugh yma tri 
a’n studhyoryon sewen a’n peswora gradh: Stephen 
Gainey, Sarah Cooke ha Morris Watts. 

 
 
 
folenn 2 

 Lyther a Alban; 

folenn 3 

 Bardhonek; Lyver 
Nowydh; Atlas 
Nowydh; 

folenn 4 

 Dydh Tregenna; 
Nawbedrek; 

folenn 5 

 Servis Eglos; 
folennow 5-6 

 An Teyr Gwragh, 4; 
folennow 6-7  

 Dew Wour Ha’ga Hi; 

folennow 7-9 

 Hwedhel: Gwester 
Nadelik, 1; 

folenn 9 

 Lyther a Gembra; 
folennow 9-10 

 Kesva: Solempnita; 
folennow 10-11 

 Pregoth Goeldheys; 
folenn 11 

 Lowender Pyran; 

folenn 12 

 Krowseryow;  
folennow 13-15 

 Tros an Bys Bras; 

folenn 16 

 Trigvaow. 

AAllbbaann::  PPeellllwwoollookk  
ggaannss  YYoowwaannnn  BByygghhaann  

((aaggaann  kkeesssskkrriiffeerr  aarrbbeennnniikk  aallbbaanneekk))  

  

BBC Alba (Kortyb
1
 Alban) 

 

An ganel-bellwolok wydhelek-albanek BBC 

Alba a dharlesas hy hynsa towlennow dy’ 

Gwener an 19
ves

 a vis Gwynngala, 2008. Y’ga 

mysk yth esa ceilidh (troyll) byw a-dhiworth An 

t-Eilean Sgitheanach (Ynys Skye), komedi-

drama henwys Eilbheas (Elvis), towlenn-fethyel 

anserghek henwys Deireadh an Uilc? (Diwedh 

an Drog?), ha bollynn leun a nowodhow ha 

kenedhlek ha keswlasek (An La - An Jydh). 

Ha’n kemmysk hardh ha ledan ma a bes bys y’n 

jydh hedhyw. 

Yn unnik, BBC Alban yw kespareth ynter 

an Kortyb ha MG Alba (mayn kenedhlek an 

governans albanek). Kost an provians yw neb 

£14.5m pub blydhen, ha’n brassa rann (£12.4m) 

ow tos a-dhiworth an governans albanek. An 

Kortyb a brov ynwedh neb £3.2m rag radyo yn 

Alban, ha BBC Radio Scotland (ow tarlesa yn 

sowsnek) ha BBC Radio nan Gaidheal (ow 

tarlesa yn gwydhelek). 

An niver a wydhelegoryon yn Alban yw neb 

58,000, mes neb 250,000 a dus a vir orth 

towlennow BBC Alba, re anedha heb dout awos 

bos niver bras an fyttow-beldroes teythyek 

darlesys. Dell lever an istorior kesunyanser 

Michael Fry, ow krodhvolas yn kever nivel an 

skoedhyans governansel, ‘Nyns yw res 

konvedhes gwydhelek rag miras orth fytt 

peldroes.’ Byttegyns, yma an patron gwerinek 

ma a dharlesans yn broyow erell gans 

mammyethow godrosys, kepar ha’n ganel 

wydhelek-iwerdhonek TG4, ha’n ganel gembrek 

Sianel Pedwar Cymru (S4C). 

                                                           
1
 Kortyb, BBC, (KORforeth Tavethli Ynys Breten) 

Dydhweythyow, towlennow rag fleghes a 

dhalleth dhe 17:00. Yma kartouns skav ha 

bywek, ha De a Nis? (Pyth Lemmyn?), hag yw 

towlenn tamm kehaval orth an dowlenn 

sowsnek Blue Peter. Yma lies towlenn fethyel: 

an gwella oll, martesen, yw Eorpa (Europa). 

Pub gorthugher, dhe 19:55 yma towlenn pur 

skav henwys De tha Dol? (Pandr’a Hwarva?), 

hag ynna rol a bub darvos hag omguntellyans 

gwydhelek dres Alban oll an nos na. Y syw An 

La dhe 20:00, towlenn nowodhow hag a bes 

hanter our, ha gwrys fest yn ta yw, gwell ages 

an nowodhow BBC sowsnek, dhe’m breus vy. 

Towlennow erell dres an gorthugher a dhre 

negysyow a-lemmyn, sport - peldroes, rugbi ha 

shynti (gwari gwydhelek kepar ha hokki) dell 

yw usys, drama, keginieth, dyskans, didhanedh, 

ha komedi. Dy’Sadorn yma moy sport, ha 

dy’Sul towlennow kryjyk. Troha hanternos pub 

gorthugher yma an towlennow an moyha 

faverys genev: ilow keltek a neb sort, hengovek 

dell yw usys.  

Yma istitlow sowsnek gans brassa rann an 

towlennow rag tus a oes, mes nyns eus istitlow 

rag towlennow-fleghes, na rag towlennow-

nowodhow. Y hyllir gweles towlennow BBC 

Alba der an IKesroesweyth, ha der loerell (Sky 

168 ha Freesat 110). Omma yn Alban, y hyllir 

gweles BBC Alba der Freeview (Kanel 8), ha 

der Virgin Media. Y kevir re an towlennow 

ynwedh der an BBC iPlayer. Pella derivadow 

dhe http://www.bbc.co.uk/alba. 

Ha my Kerneweger, brav yw spena 

gorthugher wosa gorthugher ow mires orth an 

bellwolok hag ow klewes taves keltek dres oll 

an nos. Byttegyns, y fia milweyth gwell gul 

yndella yn Kernewek yn le gwydhelek-albanek! 

An jydh na a wra dos, my a wayt: re dheffo 

seulvegyns! 

Ni a wayt klewes nowodhow albanek a-dhiworth 

Yowann pub mis po pub dew vis alemma rag. 

 

An Là - An Nowodhow 

http://en.wikipedia.org/wiki/File:BBC_Alba_An_La.jpg

BBaarrddhhoonneekk  
ggaannss  PPhhiilliipp  CChhaaddwwiicckk  

 

An bardhonek ma waynyas kynsa piwas yn 

kesstrif an Orsedh 2011. 
 

Kynyav 
  

Peur talleth Kynyav? 

Peur yw gorfennys? 

Pyth yw y vusur 

Kyns Gwav ystynnys? 

  

Mirewgh orth gwydh ha marth yntredha 

A'n lynsa delenn velyn owr a vis Gwynngala 

Bys dhe vis Du ha'ga del dhiwettha 

Ha'n splannder oll rudhgell Mis Hedra. 

  

Seson a niwl ha leunder froedh melek, 

Termyn a drevas, termyn adhvetter; 

Seson sans.Yn y goseleth 

Yma Natur ow synsi gonis 

  

Termyn lowender, avalow, sider. 

  

Termyn a janj, termyn a ras, 

Seson a es, a bowes bras; 

Seson a dhons ha solempnita: 

Hwel an dor oll, kowlwrys yn ta. 

  

Pyth yw Kynyav, godhvos may fydhon? 

An howlsedhes hir, lent, kuv a'n vlydhen. 

 

LLyyvveerr  NNoowwyyddhh  

 

Berdh Kernow a’n Ranndir Hellys 

An lyver ma (ISBN 978-1-903668-07-8) a 

veu darbarys gans Gwithti Hellys ha berdh leel 

ha dyllys rag devedhyans Gorsedh Kernow 

dhe’n dre an mius eus tremenys. 

Ynno yma notennow a-dro dhe vywnans 71 

bardh a’n Orsedh; 40 anedha tremenys – Peter 

Rodney Angove, 1930-2000, bys yn An 

Arloedhes Elizabeth Hornabrook Wilson (genys 

Bonython) 1907-2008; ha 31 anedha hwath yn 

fyw: Denis Allen (genys 1929) bys yn James 

James Richard Wearne (genys 1950). 

Mes yn mysk an dhiw rol ma y kevir 

henwyn a vri y’n bywnans hag y’n yeth 

kernewek – yntredha tri Bardh Meur a’n 

Orsedh. 

Dyllys yw an lyver, £6.50 y gost, gans 

Gorsedh Kernow. 

 

AAttllaass  NNoowwyyddhh  

 

Atlas an Gwlasow Byghan 
 

An mis ma, yth esa gwask Y Lolfa yn 

Kembra ow tyllo atlas nowydh Sowsnek hag ev 

a wra mappya gnasow yethek, politikel ha 

doroniethel gwlasow heb stat yn Europa.  

Froeth kesoberi yntra Kembra ha Breten 

Vyhan yw an Atlas, dew a'n gwlasow hag i a 

gyv an rach moyha apert y'n lyver.  

Breton yw an skrifer Mikael Bodlore-

Penlaez ha govenek an skifer yw y fydh an atlas 

ow towla rach a-dreus gwlasow, hag i, dell usys, 

heb kavoes rach yn atlasow bras.  

Yn mysk an gwlasow erell yma Korsika, 

Kataloni, Pow Bask, Walloni, Sardini ha 

Kernow. Kost an atlas yw £14.95. 

(derivas diworth Kevin Knox) 

DDyyddhh  TTrreeggeennnnaa  
ggaannss  PPaatt  PPaarrkkiinnss  

 

Wosa an ‘Jydh Segi Krows an Myghtern’ 

sewen a’n klass Kernewek yn Loundres, yth 

heveli bos tybyans da synsi dydh haval dhe 

henna ragon ni omma yn Kernow. 

Ytho, unn dy’Sadorn splann, ha’n howl ow 

terlentri war an mor kosel, bagas a unnek den a 

omvetyas yn chi Polin Prys yn Aberfal, may 

hallens klappya war-barth yn Kernewek, heb ger 

vyth oll yn Sowsnek dres oll an jydh. 

Yn kynsa, ni a rannas agan kroust, gans 

meur a dhadhel (ha flows!) a-dro dhe eryow 

estren - pasta, houmous, pizza h.e. 

Wortiwedh, pan nag esa moy a voes dhe 

dhisputya, an howl a splanna hwath ha’n bagas 

jolif a dhiyskynnas an vre war-tu ha’n treth 

Kilennvas
2
.  

Toemm o an gewer, trosek o an goelannes 

ha ni a rosyas yn lowen a-hys lergh an alsyow 

bys yn Treth Poll an Elergh. 

Yn eur ma, nyns esa saw dew gopel a elergh 

war aga foll, unn kopel gans aga ydhnigow. 

Yn tyller an par na, y kevir meur a draow 

may tallatther keskows yn aga hever: ydhyn a 

lies eghenn, bleujennow ha gwydh oll a-dro ha 

Fordhow Karrek dyjynnys gans lestri strolyek 

kowrek, skathow-goelya lentrus munys hag yn 

pellder an skath-sawder ynwedh. 

Wosa kerdhes a-derdro an poll yn-dann 

glappya heb lett, nebes skwith en ni ha koffiji an 

treth a elwis dhyn. 

Mes otta kudynn: fatell yllyn pysi diwes 

diworth an servyas heb gul devnydh a eryow 

Sowsnek rag leverel ‘mar pleg’? Gorthyp: 

‘koffi’ po ‘te’ ha minhwarth bras! 

Wostiwedh, ni a dhallathas dehweles dhe ji 

Polin. 

Mes pyth o hemma? Keswel genen rag 

Radyo an Gernewegva! 

Mir orth an sywyans orth: 

                                                           
2
 An Gilennvas, Gyllyngvase (An 

2
Gilenn + 

2
bas) 

www.radyo.kernewegva.com 

Esedhva Polin arta, mes en ni salow? Nag 

en! Lemmyn yth o an termyn dhe wul gwari. 

‘Mester Bara Spis’ o hanow an gwari, mes ny 

borthav kov a dhrolla an par na yn ow 

flogholeth! 

Ytho, wosa meur a flows ha meur a 

hwerthinva, ni a hedhis rag moy a voes ha 

diwes. 

Ha’n gorthugher devedhys, ni a 

omdhiskwithas, ow koslowes orth ilow gitar 

(meur ras Matthi!) ha gans kanow Kernewek, a-

dhiworth ‘Alemma dhe Lamorna’ ha ‘Rosenn 

Wynn’ bys yn Beatles ha Status Quo! 

Nosweyth hav hweg a goedhas yn lent: 

termyn dhe leverel ‘Nos dha’ hag ‘Agas gweles 

arta yn skon’ dhe sos kyns ha nowydh, hag yn 

arbennik ‘Meur ras bras’ dhe Polin neb a restras 

dydh o didhanus keffrys hag adhyskansel yn 

kettermyn. 

 

 

NNaawwbbeeddrreekk 

 
A yll’ta dismygi an ger a naw lytherenn?   

Py lies ger a moy es 3 lytherenn a yll’ta 

kavoes, res yw dhis devnydhya pub lytherenn 

unnweyth yn pub ger ha res yw dhis devnydhya 

an lytherenn yn kres an pedrek yn pub ger. 

 

U R M 

T S T 

E K O 
 

Gorthyp mis -Gwynngala: loskvenek 

SSeerrvviiss  EEggllooss   
 

Gonis Goeldheys a vydh synsys dhe Eglos 

Tresulwedhen (Treslothan) 9
ves

 a vis-Hedra 

dhe 3 eur.  

 
 

Pella derivadow:  

Rev Brian Coombes  01326 210788  

 

AAnn  TTeeyyrr  GGwwrraagghh  

AA  SSeennaarr    
ggaannss  JJoowwaannnn  RRiicchhaarrddss  

  

Ottomma an peswora a hwegh hwedhel berr yn kever 

teyr gwragh trigys yn Pluw Senar, an hwedhlow ma a 

veu kynsa dyllys yn An Gannas, 1996. 

4 - Troyll Podin 

Tewedh bras esa ow tos troha Senar. Ny 

wonn mars o Bros ha Loesni, an dhiw wragh, 

a’n dallathas, po martesen ny wrussons i henna. 

Mes sur o, i a vynna y wethhe. 

Bros ha Loesni o gwraghes neb a driga yn 

Senar, ha drog ens i. Mes yth esa dhedha 

hwerik, Podin hy hanow, neb o hweg, ha 

bythkweth ny ylli hi fara kepar ha gwragh wir. 

Bros ha Loesni re assaysa dyski Podin dhe 

vos gwragh wir, mes pup-prys hi a wrug 

neppyth hweg yn le neppyth drog. Euthyk o hi 

dhedha. Dell leveri Bros dhe Loesni unn jydh, 

‘Dhe dhevnydhya ger Sowsnek, Podin yw nays, 

ha ny dhelledh gwragh bos nays.’ 

Dell leveris vy, Bros ha Loesni re assaysa 

lieskweyth heb seweni dhe dhyski Podin, mes re 

worth po re sempel o hi. Lemmyn, ha’n hager-

awel ow tos, yth esa chons arall dhedha. Yth esa 

an tewedh ow tos poran war-tu ha Senar, hag 

yth esa peswar kok owth assaya drehedhes an 

porth kyns dos an gwyns euthyk ha’n glaw poes. 

Mes yth esa an ebron ow tewlhe moy ha moy. 

‘Ogh!’ a grias Bros dhe Loesni. ‘Yma chons 

da omma. Martesen ni a yll dynya an kokow ma 

war an kerrek.’ 

‘Bryntin!’ a grias Loesni, ha mar der o hi 

ma nag o hy enep mar loes dell usys. ‘Res yw 

dhyn ni kyrghes agan lugern, a hwoer, dhe idya 

an kokow.’ 

‘Gidya? . . . Gidya?ô yn-medh Bros. ‘Agh, 

yn hwir, Loesni. Lemmyn my a woer konvedhes 

dha styr.’ 

Bros a dhehwelis gans tri lugarn bras, ha ri 

onan dhe Loesni hag onan dhe Bodin. ‘Ott! 

Podin,’ yn-medh hi. ‘Yma lugarn war bub kok, 

ha’n varnoryon a wra assaya holya an gidyer 

dhe sawder Porth Penndowr. Loesni ha my a 

wra diskwedhes agan lugern war bub tu ahanas, 

ha ty, gans dha lugarn a wra aga gidya dhe . . . 

dhe . . .’ 

‘. . . dhe sawder,’ a leveris Loesni. ‘Yn 

hwir, dhe sawder,’ a assentyas Bros. 

‘Pur dha,’ a grias Podin. ‘An varnoryon 

anfeusik a vydh heudh yn hwir ow kweles ow 

lugarn.’ 

Heb mar, nyns o towl Bros ha Loesni gidya 

an varnoryon dhe sawder mann, mes war an 

kerrek, mes ny wodhya Podin hemma. Gans hy 

hwerydh hi a nijas troha golowys an kokow, esa 

lemmyn ow koelya ryb an Kerrek Ebel peryllus. 

‘Bydh war, Podin!’ a grias Bros, a-ugh tros 

an gwyns. ‘Na wra nija yn tewedh y honan, mes 

a-dheragdho.’ 

Mes ny ylli Podin klewes hy hwoer. Termyn 

berr, puptra o da rygdhi, mes hi a dhallathas dos 

ha bos nebes prederus, drefenn an kokow dhe 

vos hwath ow nesa Kerrek Ebel. ‘Nyns ov vy 

ow kul hemma yn kewar,’ yn-medh hi dh’y 

honan. Mes pyth dhe wul? 

A-dhesempis, hi a nijas re ogas dhe’n hager-

awel. An tewedh a settyas dalghenn warnedhi, 

ha korwyns euthyk krev a dhallathas hy 

stumma. Moy ha moy uskis Podin a dreylyas 

heb galloes dhe wul travyth yn y gever. A-

derdro yn troyll hi a vovyas. Skant ny ylli hi 

kensynsi hy skubell ynter hy diwarr, ha nammna 

asas hi an lugarn dhe goedha.  

Y’n kokow, an varnoryon a welas golow hy 

lugarn ow tastewynnya hag ow tonsya a-ugh y’n 

ayr. ‘Mirewgh!’ a grias brennyas yn pub kok. 

‘Mirewgh ! Yma nebonan war an als orth agan 

gwarnya!’ Hag oll an kokow a leskas dhe ves, 

skapya a-dro dhe Gerrek Ebel, ha dos yn tiogel 

poran dhe dreth yn Porthglas. 

Drog pes o Bros, ha serrys dres eghenn o 

Loesni orth Podin. Mes Podin a viras orth an 

varnoryon ow tenna aga kokow yn-bann war an 

treth, ha minhwerthin yn lowen.  

‘Ogh, yth ov gwragh euver, martesen,’ yn-

medh hi. ‘Mes ny allav vy bos trist awos henna.’ 

 

 

DDeeww  WWoouurr  hhaaõõggaa  HHii  
ggaannss  SSyymmoonn  HHaarrnneerr 

 

Dew wour haΩga hi a dhe vetya Lew  

Rann Pymp: An gwari bras 

 

My a’n kar pan hwer neppyth da mes 

anwaytys. Yndella o gorthugher wosa agan 

kerdh yn pow gans Dexter. 

Dexter a wortas gans an Gorewnter ha ni ow 

spena an gorthugher yn diwotti an benndra.  

Myns da yw rag treveglos braster Santa 

Colomba, kynth yw gwir bos yn Kernow an 

howlsedhes dew vrassa yn le byghan lowr avel 

Penndin (ha splann yw onan anedha dhe’n lyha 

- nyns yth dhe’n arall!) 

Ni eth dhe’n diwotti Santa Colomba rag 

gweles fytt yntra Spayn hag Almayn.  Ny 

wodhyen ni pandr’a dalvien gwaytya dhiworth 

an gentrevogyon dresto.   

Ni a vetyas modrep ha keniterow Yosep - an 

eyl a dheuth yn kres an gwari mes hy ben a´gan 

gorta a’y esedh orth moes yn korn an stevell- 

settys yn le da may hallen mires orth an 

bellwolok, bos ogas lowr dhe’n bar ha’n 

privedhyow hag yth omglewys gowyns an 

wynsell. 

Ha ni ow kortos agan kynsa ‘caña’ po ‘tubo’ 

(gwedrennas a gorev dhe vyns dihaval) ni a 

welas dell lenwis an tyller gans tus leel, oll 

anedha aswonnys gans Loli (an vodrep) ha, 

wosa styryans kott, gans Yosep ynwedh 

(dhiworth niwlow y yowynkneth!) Bagas bras a 

fleghes a esedhas yn kynsa rew a esedhow 

mayth o res dhedha mires war-vann yn fordh 

anattes dell bredersen vy.  Pur vevys o an stevell 

pan gansons po a-der* antemna an dhiw vro. 

(*A-gynsow nyns esa geryow skrifys dhe gan 

Spayn ha hwath nyns eus lies den a’s goer hag 

yndellma lies Spayner a gan ‘Chumba, chumba,’ 

dell hevel dhymm, ger gans styryans froeth 

kaktus dell grysav.) An devesigyon a elwis 

didros dhiworth an fleghes mes ena pesya a 

wrens kewsel yn ughel aga honan! Parys en oll! 

Hwytha a wrug an breusydh y hwythell ha 

ni oll a viras gans rach orth an skrin.  Pan 

dheuth hanter dermyn unnver en ni oll bos pur 

dha an gwari gans lies chons a waynya amkan 

(po ‘gol’). My a omgavas ow klappya a-dro dhe 

beldroes yn fuan, neppyth na hwarvia 

bythkweth pan en trigys yn Breten Veur. 

An geniterow, Mari Eugenia hy hanow a 

dheuth ha ni a dhehwelis dh’agan moes hag a 

wortas an nessa hanter, own byghan an 

weloryon owth ynkressya pub mynysenn bys 

y’n pols na pan sevsyn yn ogas parys dhe arma. 

Ny anellsyn.  Wosa eylenn a gemmysk Carles 

Puyol a omdewlis war-rag, y dal a weskis an 

bel. A-dhistowgh yth esa an bel salow yn roes.  

Kepar ha pan ven unn den, ni a lammas yn-bann 

yn unn arma ughel, yowynk ha loes, an eyl ow 

pyrla y gila, re owth oela, re erell ow tonsya, 

denvyth kosel!  Mes ott! Ny veu gorfennys an 

gwari y’n eur na.  Chons yth esa dhe’n 

Almaynyon dhe gevrivya .  Byttegyns, nyns esa 

‘gol’ arall ha gwynn agan bys Spayn a vatalyas 

(an pana vatel ova!) orth para Iseldiryow y’n 

diwettha fytt an kesstrif. 

Lemmyn - ni re bia owth eva moy a ‘cañas’ 

rag koselhe an goown dres an fytt, mes a-wosa 

termyn o dhe solempnya an gwayn! Kynth esa 

bagas bras lowr a dus ena dres an fytt y honan, 

brassa o nebes mynys a’y wosa.  Hwath toemm 

lowr o an gorthugher hag yndellma bush bras 

yth esa yn-mes, an fleghes ow kwari y’n park a-

dal dhyn. Ny wonn pygemmys ahanowgh re 

dheuth dhe Spayn hag eva dowr toemm omma; 

Dell hevel nyns eus musur poran a’n alkohol a 

dhiverys, ytho mars yw da cher an ost dell o an 

nos na i a worr myns bras y’th wedrenn.  

Roemm ha koka kola yw ow gwella y’n eur ma 

hag ytho my a dhegemmeras nebes gwedrennas 

yn ‘balón’ (gwedrenn arall) . . . 

Erbynn teyr eyr myttinweyth, gesys veun, 

agan teylu (lemmyn gans an gorewnter) - an 

gentrevogyon mes a wel - hwath ow klappya 

hag ow kwellhe an bys ha martesen owth eva 

bys yn pymp eur! 

Martesen ny’n leveris vy ternos vyttin mes 

my a’n kar pan hwer neppyth anwaytys! 

Re skon yth o res dhyn dehweles dhe 

Málaga ha’gan bywnans pubdydh y’n sita, ha 

kyn y’gan bo diwettha fytt Hanaf an Bys dh’y 

omlowenhe nyns o an ayrgylgh dell o yn Santa 

Colomba.  Dy’goelyow a wra dhyn prederi ha 

gweles agan kyrghynn yn fordh pur dhihaval, 

rag henna ni a berth kov anedha fest yn ta. 

 

GGwweesstteerr  oorrtthh  

NNaaddeelliikk  
ggaannss  MMaarryy  SSuuttcclliiffffee  

 

An hwedhel ma yw treylys hag amendys a-dhiworth 

óCornish Tales of Terrorô, pennskrifer R. Chetwynd-

Hayes, dyllys gans Collins Fontana. 

Rann Onan 

Hag ow howeth, Jori Trevena, ha my owth 

esedha wosa koen, ow megi agan pibellow, an 

keskows a dreylyas dhe darosvannow.   

‘A welsys jy bythkweth tarosvann?’ my a 

wovynnas. 

‘Gwrug,’ a worthybis Jori. ‘Nans yw 

pymthek blydhen, my eth dhe Gernow rag 

godriga gans Wella Nankarow, awtour gerys-da.  

A wruss’ta redya y lyvrow?’ 

‘My a’s redyas; pur dha mes koynt yns i.’ 

Jori a besyas y hwedhel.  

‘Wella a driga yn chi koth war vorrep a-

gledhbarth Kernow.  Marow o y wreg nans yw 

unn vlydhen ha pur dhigoweth o ev.  Ev a elwis 

Jori dhe spena Nadelik ganso yn Kernow ha 

Jori, digoweth y honan, re akordsa.  

‘Wella ha my re gesskrifsa dres meur a 

vlydhynyow mes ny omvetsyn bythkweth.  Ha 

my owth esedha war dren dhe Gernow, my a 

dybis yn kever y semlans hag y vernyow.  

Martesen ni a glappsa a-dro dhe lyenn, po 

kerdhes a-hys an alsyow.  Yn termyn a dheu, 

martesen ni a vyajsa tramor warbarth – vyajyow 

mar hweg gans felshyp ha mar drist heb koweth. 

‘Pan dhrehedhis Pennsans nammna o tewl 

ha hi a wrug ergh, dell wodrossa an ebron dhu 

ha kommolek dres oll an jydh.  Yth esa kocha 

orth ow gortos dhe’n gorsav, lewys gans den 

koth ha koynt.   

‘Martesen ow awen a’m kammledyas, mes 

dhiworth an pols mayth esen degys y’n kocha 

godewl na, omglywans a beryll hag a own a 

settyas warnav.  Yeyn yn hwerowder o hag yth 

esa fler messent a vernans ha poder.  My a’m 

beu hwans a dhiyskynna a-dhesempis dhiworth 

an kocha ha dehweles dhe Loundres y’n nessa 

tren, mes yth en vy, herwydh usadow, ervirys 

dhe worfenna an pyth a omgemmersa vy. 

‘Bythkweth nyns en vy maga yeyn dell en 

y’n kocha na – mar yeyn na yllis vy tybi yn kler.  

Ny yllis vy gweles mann; yth esa skorrennow an 

gwydh ow knoukya emlow an kocha kepar dell 

esens owth assaya ri dhymm gwarnyans.  Ow 

kryghilli a-hys an vownder arow ha meynek, my 

eth ha bos moy ha moy truan.  Wos’tiwedh ni a 

hedhis.  An gwas koth a dhiyskynnas yn lent 

hag yn kales dhiworth y esedh hag igeri daras an 

kocha.  My a dhiskudhas hi dhe wul ergh dres 

eghenn ha’n hyns a veu golowys yn fedhel gans 

an loer.  A-dheragov yth esa furv vras, tewl ha 

kevrinek – chi ow ost.  An den koth a dennas 

lovan an klogh; wosa termyn hir an daras a 

igoras yn lent ha my a entras.  Bythkweth ny 

gesis vy chi kekemmys dell gesis an le ma.  



An Gannas Niver 418                                                                         Mis-Hedra 2011 8 

Ledan, tewal ha yeyn o an hel, gans leurlenn 

lavurys ha lymnansow skeusek orth an fosow, 

mes ledys veuv dhe stevell gans tan ow tewi war 

an oeles.  Ow ost a dheuth yn-rag ha’m 

dynnerghi dihwans.  Den bras ha krev o ev, gans 

barv dhu ha bosek. 

‘Ass ov vy lowen dhe’th weles,’ yn-medh 

ev.  ‘Termyn pur hir re beu a-ban es gwester y’n 

chi ma.  Skant ny allav vy krysi y teuves ty.’ 

‘Toemm ha kowethek o y eryow mes y 

frethter a’m ankresyas nebes.  Ev a vynnas ow 

flesya kemmys.  Ny allas ev gul lowr ragov.  Ev 

a’m ledyas dres skochfordhow kul, koynt hag 

ow prywsi, aga leur ow kwighal yn-dannon gans 

pub kamm, ena a-dhiwar grisyow tewl, aga 

fosow kregys gans kroglennow nebes pilennek 

ha godewl, dhe’m chambour.  Ev a viras orthiv 

yn tynn dell hevel, ow kwaytya y treylsen vy ha 

poenya a-ves.  Byttegyns, ow chambour a’m 

dynnerghis yn ta; tan ylyn ow tewi y’n 

danvaglenn, botell poeth y’n gweli ha’n den 

koth seulabrys ow kregi ow dillas y’n 

dhillasva.’ 

‘Ny yllydh jy aswonn fatell yw dha vosva 

omma mar boesek dhymm,’ yn-medh ev.  ‘Ty a 

vynn diyskynna yn skon ha keskewsel genev, a 

ny vynnydh?’ 

‘Yth o ena, pan veuv gesys ow honan y’n 

chambour, may fynnsen vy arta dres eghenn 

gasa an chi na.  Rag delatya junya ow ost my a 

dhallathas redya lyver.  Yth esa peder kantol ow 

leski yn splannder yn peswar kantolbrenn, ha 

gans an tan, i a ros golow lowr; mes ena, 

godewl y teuth ha bos an chambour, dell veu 

leunhes a niwl.  My eth dhe’n fenester ha’y igeri 

drefenn my dhe omglewes tegys, mes yn pols 

my a’s degeas arta, drefenn bos yeynder dres 

eghenn ow hwytha dresti ha ganso son 

mordonnow a vodharha.  My a dreylyas 

dhiworth an fenester ha gweles benyn goth ow 

sevel poran ryb an daras.  Gwiskys o hi yn pows 

dhu gans brocha owrek warnedhi.  Du o hy gols, 

diberthys y’n kres; yth esa lien konna gwynn a-

dro dh’y diwskoedh mes hy bejeth o moy tebel, 

moy fel ha moy tynn es dell welis bynitha.  

Krebogh o hi mes martesen hi re bia teg 

unnweyth.  My a dybis hi dhe vos gwithyades-

chi. 

‘My a’m beus puptra yw res dhymm, meur 

ras dhis,’ yn-medh vy.  ‘Ass yw splann an tan!’   

My a viras orti pols ha pan dreylis a-dro 

arta, mes a wel o an venyn.  Nyns en vy 

sowdhenys; apert o bos an venyn bysi.  Mes my 

a omglewas moy troblys hwath hag ytho my a 

erviras trovya neb askus dhe dhehweles dhe 

Loundres seulvegyns ternos. 

‘My a esedhas yn kador ogas dhe’n tan ha 

kemmeres ow lyver, mes skant ny redyas diw 

folenn ha my a vlasas fler poder ha legras.  Mar 

dhiblans o an fler ma may hyllis y dhesedha 

poran; ev a dheuth, dell hevel, dhiworth ryb an 

daras mes ha my orth y nesa, my a dybis yth esa 

nebonan ow kortos ena may kildennis.  Mes a-

dhesempis, gyllys o an fler yn tien.  My a welas, 

marthys, igerys o unn fenester hag ergh ow 

hwytha dresti.  My a’s degeas ha, troblys, mos 

yn-nans. 

‘Hweg lowr o an gorthugher.  Wella a wrug 

oll dhe’m didhana, ow keskewsel a-dro dhe 

lyvrow ha gonisogeth.  Pur sawrek o an kinyow 

ha my a bysis Wella dhe ri ow grassyans dh’y 

withyades-chi. 

‘Nyns esa gwithyades-chi mann,’yn-medh 

ev. ‘Nyns eus benyn y’n chi ma.  Agan koen a 

veu keginys gans an den koth a venystras dhyn.’ 

‘Pur sowdhenys en vy, mes my a erviras y 

rassa ow honan.  Mes dhiworth an keth den koth 

na my a omglewas arta ow ownuster kyns.  Ev 

re dhrossa agan melyssand ha gorra ow flat a-

dheragov pan veu ev amovys a-dhesempis, ow 

mires orth an daras, ha’y leuv a grenas.  Apert o 

y vos dyegrys.  My a dreylyas rag mires orth an 

daras y’n keth tu, ha ny welis travyth, mes y 

tybis my dhe vlasa an kethsam fler poder na. 

Own a dheuth ow liva warnav arta.’  

Jori a hedhis y hwedhel pols. 

 

Diwedh Rann Onan 

 

DDiihhaarreess  

 

Dihares a wren bos kammskrifys 

Krowseryow mis-Gwynngala.  

 

Martesen y fydh dyllys yn ewn arta y’n 

termyn a dheu! 

LLyytthheerr  aa  GGeemmbbrraa    
aa--ddhhiiwwoorrtthh  TTiimm  SSaauunnddeerrss  
((aaggaann  kkeesssskkrriiffeerr  aarrbbeennnniikk  kkeemmbbrreekk))  

 

 
 

A gowetha ger, 

Brav pup-prys yw klywes Skogynn Pryv 

(Bardh Meur Mick Paynter) yn-dann gewsel. A-

dryv dhodho yth esen vy a'm esedh, hag ev ow 

kewsel y'n Babell, tylda bras an Esedhvos 

Kenedhlek. Yth esen vy ow koslowes orth y 

lavarow hwar ha sivil yn tyller ogas lowr dhe 

lowva goth Gresfordd, may hwarva terroes meur 

yn 1932. Ow koslowes yth esen vy, mes yth esa 

rann vrassa an dus ow mires orth an baros. 

Gwell dhymm styrya. Pub blydhen oll, y 

fydh Gorsedh Kembra ow tynnerghi kannasow 

an kenedhlow Keltek erell dhe'n Esedhvos. 

Hevlyna ytho, kannas Kernow a worthybis dhe 

dhynnargh an Arghdhrewydh. Lavarow kannas 

Kemow a veu treylys, ha tewlys yn skrifennow 

Kembrek war an baros. Lavarow Skogynn Pryv 

a veu lennys gans nowodhoryon Radio Cymru 

hag S4C. 

Ha gans gwres ha mall y feu degemmerys 

lavarow Skogynn Pryv. A-dryv dhodho, yn 

mysk eseli Gorsedh Kembra, yth esa tus ow 

penndroppya hag ow minhwerthin. A-wosa, war 

Ves an Esedhvos, y klywis vy tus yn-dann 

leverel dell ens i unnver ganso. Unn koweth a 

dheuth dhymm dhe leverel bones agan Skogynn 

Pryv ow leverel diw dra dres eghenn o gwir. 

Yn unn worthybi dhe'n Arghdhrewydh a-

barth an kenedhlow Keltek erell, y leveris agan 

Skogynn Pryv dell yw hwegh kenedhel yn-sur, 

mes yn sertan bones unn enev dhedha oll. Yth o 

henna pur dha gans tus. 

Hag ynwedh y fenegas ev istori agan 

mammskrifow ni. Ha soudoryon Myghtern Pow 

Sows ow leski agan hen lyvrow, y feu dres 

nebes a'n mammskrifow bys yn Kembra. Omma 

y fons i gwithys yn salow ha diogel dre'n 

blydhynyow ha'n oesow pell. Dew a'n 

mammskrifow re dheuth bys yn golow dydh, 

sev Bywnans Meryasek ha Bywnans Ke. Ymons 

i y'n Lyverva Genedhlek yn Aberystwyth y'n 

eur ma, mes yth yw prys koth dhedha mones 

dhe dre. Yma war agan towl fondya Lyverva 

Genedhlek  dhe Gernow, y'n medh Skogynn 

Pryv: grasow meur dhywgh a witha an 

mammskrifow yn salow, mes mall yw genen dri 

agan tresoryow dhe-dre. Ha tus Kembra yw 

unnver ganso. Mar tallethyn ni kaskyrgh, y 

kevyn ni skoedhyans a leun golonn omma. 

 

SSoolleemmppnniittaa::  
PPiiwwaassooww  aann  GGeessvvaa  22001111  

 

Kesva an Taves Kernewek re beu ow restra 

apposyansow dre moy es dew-ugens blydhen 

lemmyn kyn feu an solempnita ma an kynsa dhe 

vos synsys yn Kernow (gwrys veu seulabrys rag 

studhyoryon yn Breten Vyghan) hag y teuth 

ogas ha peswar-ugens den dhe Lys Kernow. 

Lowen o an Gesva bos kynsa ombroforyon 

an apposyansow Asset Languages ena genen yn 

Lys Kernow dhe’n 17
ves

 a vis-Gwynngala (Jan 

Edmondson, Esther Johns, Jenny Lewis, 

Christopher Mundy, Richard Ormond, 

Rosemary Stone). 

Kesva an Taves Kernewek a woer gras dhe 

Geskowethyans an Yeth Kernewek a’n gweres 

ow restra an jydh ma. 

 

 

 

nebes aôn ombroforyon sewen 

http://search.hp.my.aol.co.uk/aol/redir?src=image&clickedItemURN=http://upload.wikimedia.org/wikipedia/commons/thumb/d/da/Map_Cymru_heb_enwau.svg/375px-Map_Cymru_heb_enwau.svg.png&moduleId=image_details.jsp.M&clickedItemDescription=Image Details

Devedhys dhe’n solempnita gans an 

ombroforyon sewen o: 

 

Polin Prys 

Kaderyores, 

 Kesva an Taves Kernewek 

 

Jenefer Lowe 

Dyghtyer Displegya,  

Keskowethyans an Taves Kernewek 

 

Mike Tresidder 

Soedhek Adhyskans,  

Keskowethyans an Taves Kernewek 

 

Mick Paynter 

Bardh Meur, Gorsedh Kernow 

 

Maureen Fuller 

Skrifennyades Apposyansow,  

Kesva an Taves Kernewek 

 

Maureen Pierce 

Skrifennyades Kemmyn,  

Kesva an Taves Kernewek 

 

PPrreeggootthh::  
GGooeellddhheeyyss  SSeenn  IIvv  

ggaannss  DDrr  KKeenn  GGeeoorrggee  
 

Nans yw moy es ugens blydhen, yth ith 

dhe’n Statow Unys rag an kynsa gweyth.  My 

eth dhe guntelles yn Washington D.C., a-barth 

an bennskol mayth esen owth oberi.  My a 

dremenas peder dydhweyth ow kodriga yn ostel 

kevoethek gans tus erell an kuntelles.  Yth esa 

an guntellva a-dro dhe unn mildir diworth an 

ostel, ha drefenn bos res dhymm bos a’m esedh 

der an jydh oll, y kerdhis di yn le mones yn 

kyttrin.  An Amerikanyon a synsis ow bos 

gokki.   

Awos an bennskol dhe be marnas hanter 

kost an vyaj, yth o res dhymm erbysi arghans.  

Ytho, ha’n kuntelles gorfennys, y tremenis teyr 

dydhweyth moy yn Washington, ow kodriga yn 

ostel an yowynkneth, hag o marthys le kostek.  

Da o genev kerdhes a-dro ha mires orth an 

tylleryow meur aga bri, avel an Chi Gwynn.  

Pan ith dhe’n Gorsav Meur (Union Station), yth 

o marth genev gweles lies den euthyk tew – 

dhe’n prys na, ny welsen vy travyth a’n par yn 

Breten Veur.  Wel, my a brederis, mar ny 

gerdhons banna, y tons ha bos gordew
3
.  

Martesen nyns en vy mar wokki dhe gerdhes.  

Mes nyns yw hemma saw rann vyghan an skila.  

An tri dydh na yth o res dhymm prena ow boes 

ow honan.  Yn skon y tiskudhys bos diw eghenn 

a voes yn Statow Unys:  boes kostek ha da, 

poken boes iselgostek ha nag yw mar dha:  

burgers, donuts (lytherennys yndella) hag erell.  

Kler o dhymm an dus wordew dhe vos yndella 

awos aga bos boghosek;  boghosek ens yn pow 

pur rych, ha ny’s tevo arghans lowr dhe vos 

megys yn ta. 

Tus a lever bos puptra gwelys y’n Statow 

Unys ow tos dhe Vreten Veur.  Yn Pow Sows 

yn 2009, 22% a’n wer ha 24% a’n benynes a 

veu klassys avel gordew.  Kudynn bras yw, ha 

herwydh an paperyow-nowodhow y fydh brassa 

y’n termyn a dheu.  Ni a woer yn ta unn skila;  

tus a dheber re a voes anyagh.  Pan veu 

govynnys orth unn venyn prag ny wra dybri 

boes yaghussa, y leveris: ‘Awos y vos re gostek 

ragov.’ 

Mes yn kettermyn yma meur a voes 

skoellys.  Yn Breten Veur, 18% a’n boes prenys 

gan tus yw skoellys.  Kig, bara, losow, patatys 

ha pysk yw tewlys dhe-ves.  Pup dydh yn 

Ruvaneth Unys, 5500 yar dien yw gorrys yn 

atalgist!  Ha dhe ble’th a oll an boes skoellys?  

Brassa rann a gevir yn skoellva le may hwra 

gassow hag a wra toemma re an ayrgylgh. 

Prag yth yw yndella?  Dell hevel yth yw 

kales dhe dus kalkya pygemmys boes eus 

edhomm dhedha y brena;  i a bren re, ha skon y 

hwra tremena y dhydh-klos.  Mes yw yn hwir 

peryllus dybri boes unn jydh wosa an jydh 

merkys war an fardell?  Yn brassa rann an 

kasow, nag yw.  Gwell via ri an boes dhe’n 

voghosogyon ages y dewlel dhe-ves. 

Tri hudynn yma omma: tus wordew, tus 

voghosek, ha skoell a voes.  Kelmys yns, a dra 

sur.  Yn le skoellya boes da, gwell via y ri dhe’n 

re na’s teves arghans lowr dh’y brena.  Yndella 

y fiens megys yn ta.  Rag an skilys ma, y feu 

sevys an tybyans a greunvaow boes
4
).  Yn 

Ruvaneth Unys, an re ma yw neppyth nowydh, 

                                                           
3
 gordew, obese (gor +

2
tew) 

4
 greunva voes, greunvaow boes, food bank(s) 

neppyth a’n 21a kansblydhen.  Tus yma neb yw 

mar voghosek ma na yllons prena boes.  Ha ny 

gevir an boghosogneth ma marnas yn pervedh 

sitys bras.  Yma kreunvaow boes yn trevow 

kepar ha Cambridge ha Salisbury.   

Hag yn Kernow?  Yn  Kernow yma seyth 

kreunva boes:  yn Porthbud, yn Poll (rag servya 

Kammbronn ha Rysrudh), yn Lyskerrys, yn 

Aberfal, yn S. Ostell, yn Truru hag yn Ponsrys.  

Da yw gweles bos brassa rann an kreunvaow 

yn-dann vaystri an eglos.  Rag ensampel, an 

greunva an nessa dhyn yw gwrys gans an eglos 

Gras yn Morval.  Ewn yw hemma; y’n Aweyl 

herwydh S. Matthew y redir:  ‘Rag nown a’m 

beu ha hwi a ros dhymm dhe dhybri, syghes a’m 

beu ha hwi a ros dhymm dhe eva.’ 

Yma dew wovynn a wra sordya a-dro dhe’n 

stuth truedhek ma.  Yn kynsa, fatell wra tus dos 

ha bos mar voghosek?  Re a’n dus a dheu dhe’n 

kreunvaow yw tus heb annedh;  mes re erell yw 

tus re gollas aga soedh, po re wodhevis torrva 

demmedhyans. Meth yw gansa yn fenowgh 

drefenn na yllons maga aga theylu. 

An nessa govynn yw:  a ble y teu an boes 

hag a gevir y’n kreunvaow?  Brassa rann 

anodho yw res avel doneson gans tus a vodh.  

Hag yma tus a vodh, yn fenowgh eseli an eglos, 

neb a wra oberi y’n kreunvaow, ow korra an 

boes y’n kistyow ha’y ri dhe’n voghosogyon.  

Ya, nyns yw res dhe’n re na pe;  i a dhegemmer 

an boes digost. 

Yma moy a vohosogyon ow tos dhe’n 

kreunvaow ages seulabrys.  Unn vyttinweyth yn 

mis-Est 2011, y hwrug an greunva yn Poll 

provia boes rag 33 teylu.  Nans yw hwegh mis, 

nyns esa saw 10 teylu ow tos.  An dyghtyer, 

Mester Don Gardner, a leveris:  ‘Euthyk yw y’n 

eur ma;  nyns eus boes lowr rag an myns a dus 

usi orth y hwilas’.  Yma ev ow kelwel tus dhe ri 

boes.  Mr Gardner a leveris bos tus ow tos dhe’n 

greunva awos fowt a arghans.  ‘Unn den ny 

wrussa dybri der eth dydh’, yn-medh ev.   

Ha pandr’a hwer yn Statow Unys y’n 

dydhyow ma?  Yma kreunvaow boes avel 

omma, mes an stat a wra dekkemmys moy 

agessa i, dre system a stampow boes.  Soweth, 

an boes y honan hwath nyns yw da, hag yma 

pup-prys an gudynn a wordewder.  Gwell yw, 

dhe’m brys vy, poeshe war an kreunvaow dre 

vodh, avel yn Kanada. 

Eus neppyth a yllyn ni gul?  Eus, dell hevel.  

Yma dyghtyoryon an kreunvaow pup-prys ow 

hwilas bodhogyon parys dhe weres.  Mar ny 

yllyn gul hemma, ni a yll bos moy kewar orth an 

myns a voes a brenyn, rag ma na vo skoellys.  

Ha mar ny yllyn y dhybri, gwell yw y ri dhe 

greunva boes ages y dewlel.  Perthyn kov agan 

dever avel Kristonyon orth agan breder ha 

hwerydh. 

LLoowweennddeerr  PPyyrraann  
AAggaann  GGooeell  KKeesskkeelltteekk  

 

 

Agan goel keskeltek a ilow hag a dhons 

keltek a vydh synsys unnweyth arta dhe 

Borthpyran a-dhiworth an  19
ves

 dhe’n 23
en

s a 

vis-Hedra y’n Ostel Ponsmeur, Porthpyran. 

Pella derivadow a-dhiworth: 

01872 533413 po 

e.bost: peggy@lowender peran.co.uk 

Dewgh hag omlowenhe! 

Krowseryow Mis-Hedra 
gans Ray Edwards 

 
 

Skeusenn a Gernow 
 

 

a-dreus: 
   
  1. Pleg (5) 

  4. Metol pur boes  (5) 

  8. Yw saw oll dha éé  a welis vy dha  

      skwardya? (RD 490) (6) 

  9. Gorra dhe ves (6)  

10. Snell (5) 

13. Benyn gans gour (5) 

14. Nyns yw medhel (5) 

15. An mis ma (5)  

16. Afina (5) 

18. My a wel teyr gwelenn gay 

      ny welis é..  , reôm fay 

     (OM 1730) (5) 

21. Gwelenn (5) 

24. Lesta (6) 

25. óYth yw lev hweg an éé ó; yôn  

        klywis levôrel,  

       Y res sugra an blew,  ty reôm  

        pobas re ell.ô 

       (Treylyans dhiworth óAlice in  

       Wonderlandô) 

       (Kreatur an mor yw rudh wosa bos  

       bryjys dhe dhybri) (6) 

26. Pychya (5) 

27. Akontya (5) 

  

 war-nans: 
 

  2. Le (6) 

  3. Flogh benow (5) 

  4. Gwerthji a werth bara (5)   

  5. 1,000,000 (6) 

  6. Gul; amser tremenys (5) 

  7. Kans diner (5) 

10. Nyns yw isel (5)  

11. Rag esedha warnedhi (5) 

12. Rag mos war dhowr  (5) 

16. Mamm, tas ha’n fleghes (5) 

17. Kert; liesek (6) 

19. Kelorn; liesek 

20. Pregoth (5) 

22. Sywya gorhemmynnadow (5) 

23. Keudh (5) 

 

Gorthybow dheôn 
krowseryow  

Mis-Gwynngala 2011 
 

 

Gorsedh 2011 Hellys: kyns Bardh Meur, 
Rod Lyon, a sev a-rag an men-omborth 

gans kannasow diworth Breten Vyghan ha 
Kembra dhe dhri war-barth rannow an 

kledha dhe dhasunya agan teyr bro. 

Tros an Bys Bras gans Tony Snell 
 

‘Domhwelansow 

Twitter’  
 

Y’n media an hanow ma re 

beu kentrigys dhe’n omsavow 

a-dhiwedhes yn Tunisi, Ejyp, 

ha Lybi. Yw gwiw an hanow 

ma? Po yw hemma 

sempelheans deantell? 

Dhe gynsa, ottomma rol a’n 

media sosiel usys gans tus y’n 

omsavow ma. 

Hedhyw Twitter, an servis 

war-linenn rag roesweythans 

sosiel, a’n jeves moy ages 200 

milvil devnydhyer dres an bys. 

Ha pub dydh oll a-dro dhe 200 

milvil postynn
5
 a wra resek der 

an system. Postynnow berr yns 

i oll, drefenn na yllir gorra moy 

ages 140 lytherenn yn kettep 

onan. 

Twitter a veu fondys yn 2006. 

Kyns henna, Facebook a 

dhallathas yn 2004, hag yw 

servis rag roesweythans sosiel 

keffrys ha gwiasva. Hevlyna 

yma a-dro dhe 750 milvil 

ragbrener owth usya an servis 

ma. 

YouTube, dallethys yn 2005, 

yw gwiasva rag kevrenna 

gwydhyow. Prenys veu gans 

Google yn 2006. Erbynn mis-

Me hevlyna, yth esa YouTube 

ow tegemmeres pub dydh moy 

ages 3,000 milvil gwydhyow. 

Fondys yn 2003 a veu Skype. 

Hemm yw medhelweyth a wra 

provia mayn a dreusworra lev, 

gwydhyow, ha keskows der an 

kesroesweyth. Skype a’n jeves 

                                                           
5
 postynn, +ow, a 'post' (brief piece of  

  text), posted on Facebook 

hedhyw ogas ha 1,000 milvil 

usyer kovskrifys. 

Kyns 2000, yth esa lies blog 

dyllys y’n kesroesweyth. Blog 

yw unn eghenn a wiasva po 

rann unn wiasva, le may hyllir 

gorra postynnow, ha kemmeres 

rann yn dadhlow. An ger 

Sowsnek blog yw kottheans a 

web log: web yw ‘gwiasva’ ha 

styr wortalleth an ger log o 

kovadh soedhogel a vyaj 

gorhel. 

Hedhyw yma derivadoryon 

ow hwilas dielvenna an 

domhwelansow yn Tunisi, ena 

Ejyp, ha Lybi. Marth re’s teva  

tus dres an bys ow mires toeth 

an hwarvosow; saw es yw 

konvedhes an toeth ma, pan 

welir an niver a dus y’n broyow 

na owth usya klappkodh po 

konnykodh
6
 po treweythyow 

jynn-barlenn rag dannvon 

messajys ter ha rag kibya 

imajys tromm. 

Martesen redyoryon a wra 

perthi kov a re an imajys ma: 

yn Tunisi, an gwerther-froeth 

Mohamed Bouazizi, 26 bloedh, 

ha re worrsa tan ynno y honan, 

ha perthi loskvannow a’n tressa 

degre dres 90% a’y gorf. Wosa 

etek dydh yn klavji y ferwis ev. 

Po yn Ejyp, unn medhek serrys 

yn sokorva, plegys a-ugh den 

goliys y benn gans 

deghensennow tewlys gans 

skoedhyoryon an President 

Mubarak. Po den yn Lybi ow 

poenya gans y glappkodh yn-

dann  gachya imajys gwydhyow  

- hag euth ganso pan veu maw 

a-dheragtho ledhys gans pellen 

der y benn. 

                                                           
6
 konnykodh, +ow, smartphone 

An re ma, ha lies erell, a 

entras an kesroesweyth, toeth 

men,  dre leow media sosiel. 

Kyns oll, rag Al-Jazeera, 

roesweyth selys yn Doha 

(pennsita Katar), 

anhepkorradow re beu messajys 

hag ymajys kyrghys yn-dann 

gel via Facebook, YouTube, ha 

Twitter. Yn sywyans, menowgh 

re beu towlennow gwydhyow 

darlesys dhe-dre yn bro aga 

dallethvos, peskweyth may 

sewenis Al-Jazeera goheles 

lettyans a’y sinell. 

Hedhyw, an gwella fordh a 

woheles astel po lettyans  a 

sinellow dyllys yw gul devnydh 

a bellgoswer loerell. Kales yw 

helerghi dallethvos an sinell. 

TUNISI:  DEW VILVIL 

FACEBOOK 

President Ben Ali a grysis nag 

o Facebook neb godros dh’y 

rewlyans: usys gans tus rag 

keskows hegar, rag gwari, sport 

hag taklow ankablus a’n par na.  

Rakhenna ny wrug ev mellya 

dre hwilas lettya an dhew vilvil 

a dus esa orth y usya. Ironek yw 

henna, dell veu diskwedhys 

dhe’n bys a-ji dhe voghes 

seythunyow. 

Wosa mernans Mohamed 

Bouazizi tus a omguntellas ogas 

dhe hel an dre rag protestya, ha 

lies huni ow kibya skeusennow 

war glappkodh. Ny veu derivys 

travyth oll dre bellwolok an 

stat, a-dro dhe dharvos 

Bouazizi. Soedhogyon an 

kreslu-gustel a dheuth rag 

skwattya an protest, gans 

fustow, gonnow, hag erell. 

Kyns oll, i a hwilas nebonan 

esa ow kachya fylm a’n freudh.  

Byttegyns, dell erviras dew 

goweth a’n merther yowynk, 

res porres o dhedha gul kovadh 

a buptra, hag i a worras tus gans 

kameras kudh yn goelvaow 

stratejek. 

Neb unn towlenner amontyell 

yowynk, Slim Amamou, ha’y 

goweth Aziz, gradhesigyon 

pennskol hag eseli an renkas 

golusek, a dheuth ha bos 

aktivydhyon a vri. I a skrifas 

blogs hag a dhrehedhas lies chi 

y’n sita Tunis le mayth esa 

daffar broadband yn 25% a 

jiow. 

Yn lown an kesroesweyth, 

lettys gans President Ben Ali o 

pub mater domhwelus po 

breusel orth an governans yn 

neb gwiasva bolitek. Rag 

goheles an lettow ma, res o dhe 

aktivydhyon dannvon mater 

dhe roesweythow yn broyow 

erell. Spit dhe beryllya, an 

dhew dhen a bostyas treghow 

gwydhyow war lyvennow 

Facebook. An re ma a veu 

kuntellys gans Al-Jazeera, ha 

gwelys dres Tunisi. 

Y tallathas protestow yn 

nebes sitys erell, a-der y’n 

pennsita Tunis. Slim hag Aziz a 

erviras kostenna an Kesunyans 

Lavur Kenedhlek, ‘lostwesyon
7
 

an governans’, dell ens i 

aswonnys gans rann vrassa a’n 

bobel. An dhew a hakkyas yn 

gwiasva an Kesunyans ha 

disklerya protest gelwys dhe 

omguntell yn Plen Mohammed 

Ali, yn kres an sita. Slim a 

dhesedhas medhelweyth yn y 

amontyell rag gul frosans byw 

a’n fylmhys hag erell didro a-

dhia y gonnykodh. Hag erbynn 

dalleth an protest, ev a bostyas, 

yn Twitter,  kedhlow a 

                                                           
7
 lostwas m, -wesyon, stooge, 

lickspittle 

dhesedhansow an kreslu y’n 

stretow.  

Milyow a dus a omguntellas, 

ha gansa skrisellow ha garmow: 

BEN ALI! KE DHE VES! 

Tanbellennow an kreslu-gustel 

a ladhas 150 a’n dus yn protest. 

Nebes dydhyow a-wosa Ben 

Ali a fias yn Arabi Sodsek. Ha 

wosa fastyans an governans 

nowydh, Slim Amamou a veu 

apoyntys Menyster a-barth 

Yowynkses ha Sport. 

Mes yth omdhisoedhas ev, yn 

protest erbynn sensorans, 

ynniys gans an lu ervys, orth 

nebes gwiasvaow. 

EJYP: TEKNEGIETH  

A HEDHYW  

HA FELDER HEN 

Aktivydhyon a sewenis owth 

usya an kesroesweyth dre usya 

fukhenwyn ha kelskrifonieth, 

ha ny veu blogs sensorys 

menowgh. Mar tiskudhas 

soedhogyon diogeledh neb 

aktivydh, synsys ha tormentys 

fell y feuva. Yn mis-Metheven 

2010 yn Alexandria, unn 

towlenner amontyell yowynk, 

Khaled Saïd, a veu sesys yn-

mes a goffiji, ha fustys ha 

tormentys bys mernans gans an 

kreslu. Skeusenn yn-dann gel 

a’y gorf marow a veu gwrys 

gans y vroder hag usys veu 

hemma yn folenn Facebook, yn 

kovadh anodho. Yth esa pymp 

milvil a dus yn Ejyp owth usya 

Facebook. An skeusenn a 

dheuth ha bos henwys ‘An fas 

hag a lonchyas domhwelans’. 

Ny aswonnis President 

Mubarak neb godros a’n 

kesroesweyth, drefenn nag esa 

ynno neb kesweyth, na neb 

ledyorieth
8
. Ev a waytya 

                                                           
8
 ledyorieth, leadership 

 

enebieth hepken a vagasow hag 

a’s tevo urdhas: Islamydhyon, 

kyns oll an Brederedh Muslim, 

ha bagasow Islamek erell. 

Dre Facebook, an 

aktivydhyon a dhiskleryas unn 

dydhyas, 25 Genver, rag protest 

meur yn Kairo. Ironek fest o 

hemma: dy’goel poblek owth 

enora an kreslu o hemma. Mes 

a’n poblans dien, ny’s teva 

namoy es 20%  hedhas dhe’n 

kesroesweyth: ytho fatell yllys 

dannvon an nowodhow dhe’n 

bobel? An aktivydhyon a 

erviras arveth lies lewyer taksi 

dhe vos yn rannow boghosek 

a’n sita. Heb kewsel orth y 

anow, a-dro dhe’n protest, pub 

aktivydh a surhas an lywyer 

dhe glewes kows yn klappkodh 

a-dro dhe’n towl rag kuntelles 

yn Plen Tahrir. An aktivydhyon 

a wodhya y hwrussa an 

lewyoryon lesa an messaj a 

‘neppyth meur ow mos hwarvos 

yn Plen Tahrir’. Yn sywyans an 

nowodhow a omlesas toeth da 

yn kyttrinyow, yn koffijiow, yn 

moskow. 

Dell wodhor, yth esa 

soedhogyon an governans ow 

hwithra messajys an 

aktivydhyon, saw na re ma a 

sewenis ow toella an kreslu, dre 

henwel nebes plenys y’n sita a-

der Plen Tahrir. Tus a bub rann 

a’n sita a omguntellas yn Plen 

Tahrir. An kreslu-gustel a usyas 

kanonyow-dowr ha gass-

dagrow rag fetha an routhow. 

Hware an dus a dhyskas 

President Obama dhe skoedhya 

Mubarak hag o ervirys dhe 

worlinya an omsav dre nerth. 

Sorr an dus a gressyas; hag yn 

gorthyp, an aktivydhyon a 

dhevisyas oberans brassa: 

goryskynna Plen Tahrir, an 

28
ves

 Genver. Saw an keth dydh 

na, an roesweyth pellgows a 



An Gannas Niver 418                                                                         Mis-Hedra 2011 15 

veu ledhys yn tien (a-der 

Vodafone ha re gildennsa 

seulabrys herwydh gorholedh 

an governans).  

Yn sywyans a henna, rag 

surhe omguntell lies mil a dus 

yn Plen Tahrir, an aktivydhyon 

a dhros routhow bras a dus a-

dhia unn gentreveth, Imbaba, 

yn kledhbarth Kairo, hag ynni 

poblans pur vras. 

Yn ober, tus a dheuth a-dhia 

pub rann a’n sita. Res o dhedha 

treusi an bons le mayth esa 

kreslu-gustel ow kortos. Batel 

war an bons a dhuryas dew our 

ha wortiwedh an brotestoryon a 

dorras an lettow ha’n kreslu a 

gildennas. 200,000 protestor a 

woryskynnas Plen Tahrir. 

Yndellma re sewensa 

kesunyans a deknegieth 

arnowydh ha felder kemmyn. 

LYBI: LADHVA AN 

LYVER GWYRDH 

Yn Lybi, kyns an omsav, ny’s 

tevo hedhas dhe’n 

kesroesweyth namoy es 5% a’n 

bobel, ha nyns esa marnas unn 

proviyas a’n servis hag esa yn-

dann vaystri an governans. 

Nyns o an kesroesweyth, 

herwydh tybyans Gaddafi, 

godros vyth. 

Saw yth esa ‘lu anweladow’ 

ow tevisya fordh a dhewana 

maystri stroeth an governans 

war an kesroesweyth ha war an 

media. Y’n lu ma yth esa 

gradhesigyon pennskol, 

diweyth ha heb gwaytyans vyth 

a arvedh.  

Wosa an kynsa protestow y’n 

sita Benghazi, aktivydhyon 

Facebook a welas bos aga sorr 

owth omlesa dres an sita, hag a 

verr spys bys yn Tobruk. Y’n 

sita na yth esa men-kov 

kowkrek ow tispletya an Lyver 

Gwyrdh, skrifys gans Gaddafi: 

kuntell a’y bennrewlow politek, 

ha kesys glan gans oll an dus 

gemmyn. 

An 17
ves

 Hwevrer bagas a dus 

yowynk a erviras mos dhe 

dhidakla an men-kov kasadow 

na. Neb unn ynjiner kymyk 

yowynk, Towfik Othman, a 

wrug fylmhys gwydhyow a’n 

darvos. Y vroder a ynnias 

warnodho mos ughgarga an 

fylmhys dhe YouTube skonna 

galler, kyns an governans dhe 

dreghi pub hedhas dhe’n 

kesroesweyth. Ytho Towfik a 

brennas y honan yn koffiji 

kesroesweyth hag ughgarga y 

wydhyow. 

Ternos degeys veu an 

kesroesweyth; saw an ganel 

pellwolok Al-Jazeera re 

dhegemmersa gwydhyow a 

dhistruians an men-kov Lyver 

Gwyrdh ha’y dharlesa.  

SYRIA: GARM 

ANGOES WAR AN BYS 

Plit an vro ma yw euthyk: 

gweth ha gweth wosa hwegh 

mis a-ban dhallathas protestow. 

Moy komplek yw hemma 

ages y’n omsavow erell, ha’n 

bobel rynnys yn bagasow 

herwydh po ethnogeth po 

kryjyans. Ha lemmyn yma 

bresel sivil ow tegynsywa 

marnas President Bashar al-

Assad dhe astel an worgeredh 

war an brotestoryon. 

Saw wostalleth enowys veu 

kolonnekter pobel dhrog-pes 

gans derowgamm
9
 unn 

aktivydh konnyk gans an 

kesroesweyth, Rami Nakhle. 

Mar beryllys dell o y dowl, ev a 

fias yn mes a Syri yn Beirut: 

ena ev a dhesedhas roesweyth 

rag may halla tus yn Syri 

                                                           
9
 derowgamm g. +ow, initiative 

dannvon messajys dhe’n bys a-

ves. 

Y’n vro kynth esa gans 20% 

a’n poblans hedhas dhe’n 

kesroesweyth, lettys gans an 

governans o Facebook ha 

YouTube; hag yn pub koffiji-

kesroesweyth res yw delivra 

dhe’n dyghtyer 

tremengummyas ha kartenn-

honanieth. Ha pub hwilas war-

linenn yw gorwoelys gans 

soedhogyon an governans. 

Kepar dhell hwarva y’n 

omsavow erell, unn darvos 

euthyk a sordyas milyow a dus 

ha’ga hyrghes y’n stretow rag 

omjunya yn protestow. A-varr 

yn mis Meurth bagas a fleghes 

a skrifas graffiti war fos unn 

skol: ‘HWANS AN BOBEL 

YW KOEDH AN 

REWLYANS’. An fleghes a 

veu sesys, gorrys yn prison, ha 

tormentys. Protestow kowrek 

yn Damascus a sywyas, ha 

Rami Nakhle a sewenis ow 

tyllo darnow gwydhyow a 

smatys difronn a’n kreslu-

gustel ow fusta hag ow potya 

protestoryon goedhys dhe’n 

leur. 

An governans re assayas 

lettya messajys hag imajys a 

vos dannvenys yn-mes a leow 

an protestow, mes aktivydhyon 

a dhevisyas fordhow a dhewana 

an lettow. Skype, kameras 

munys, klappkodhow kelys, ha 

pellgowseryow-loerell proviys 

gans divresow Syrian. Pub 

dydh y hyllir gweles fylmhys 

gwydhyow dre wiasva Al-

Jazeera. 

Ha my ow korfenna an 

skrifenn ma, yma fylmhys a 

Dy’ Gwener tremenys, ha 

kaskarm an brotestoryon:  

‘YMA SYRI OW MERWEL! 

PLE’MA AN BYS?’ 

